
Shivastutih

శివస్తుతిః

(పారమేశ్వరాగమాన్తర్గతే )
నమః శివాయ రుద్రాయ  నమ ఓఙ్కారరూపిణే ।
భక్తస్థలస్వరూపాయ  శివలిఙ్గాయ  తే నమః ॥ ౧॥
గజచర్మామ్బరభృతే వ్యాఘ్రచర్మధరాయ  తే ।
మహేశస్థలరూపాయ  శివలిఙ్గాయ  తే నమః ॥౨॥
కపర్దినే  సకలాయ కకుద్భిధ్వజశోభినే ।
ప్రసాదస్థలరూపాయ   శివలిఙ్గాయ  తే నమః ॥ ౩॥
నమః పరమాత్మనే తుభ్యం ప్రాణలిఙ్గస్థలాత్మనే    ।
శుద్ధస్ఫటికవర్ణాయ   శివలిఙ్గాయ  తే నమః ॥ ౪॥
నీలకణ్ఠాయ  నిత్యాయ నిర్మలాయ పరాత్మనే ।
శరణస్థలరూపాయ  శివలిఙ్గాయ  తే నమః ॥ ౫॥
త్రిశూలమృగహస్తాయ  కుఠారభయపాణయే ।
శివలిఙ్గైకరూపాయ  శివలిఙ్గాయ  తే నమః ॥౬॥
నమో దక్షమఖాన్తాయ నమోఽన్ధకవిఘాతినే  ।
నమః సర్వజ్ఞరూపాయ  శివలిఙ్గాయ  తే నమః ॥ ౭॥
పార్వతీశాయ పృథవే పరాయ పరమేష్ఠినే  ।
నమస్తే నిత్యతృప్తాయ శివలిఙ్గాయ  తే నమః ॥౮॥
నమస్తే వేదరూపాయ నమః కన్థానిషఙ్గిణే   ।
నమస్త్వనాదిబోధాయ శివలిఙ్గాయ  తే నమః ॥౯॥
నాటితాఖిలభూతాయ నగజార్ధశరీరిణే  ।
నమః స్వతన్త్రతన్త్రాయ   శివలిఙ్గాయ  తే నమః ॥ ౧౦॥
నమః శశాఙ్కచూడాయ శశఙ్కాయుతరోచిషే ।
అలుప్తశక్తయే  నిత్యం శివలిఙ్గాయ  తే నమః ॥ ౧౧॥

నమః కైలాసవాసాయ  నమస్తే పురఘాతినే ।
నమోఽస్త్వనన్తశక్తాయ  శివలిఙ్గాయ  తే నమః ॥ ౧౨॥
నిఃశ్వాసోత్పన్నవేదాయ సాశ్వీ(క్షి)భూతత్రయీమతే  । (శ్వాశ్వీ)
నమస్తే భక్తిరూపాయ  శివలిఙ్గాయ  తే నమః ॥ ౧౩॥
కమలోద్భవవన్ద్యాయ  కపర్దిన్  జటినే నమః ।
కర్మక్షయాత్మనే తుభ్యం శివలిఙ్గాయ  తే నమః ॥ ౧౪॥
నమో గణేశపుత్రాయ  నమస్తే స్కన్దసూనవే  ।
నమో బుద్ధిస్వరూపాయ  శివలిఙ్గాయ  తే నమః ॥ ౧౫॥
గఙ్గాధరాయ  గోభర్త్రే గౌరీవక్త్రావలోకినే  ।
నమో విచారరూపాయ శివలిఙ్గాయ  తే నమః ॥ ౧౬॥
విశ్వేశ్వరాయ విశ్వాయ విశ్వరూపాయ వేధసే ।
దర్పక్షయస్వరూపాయ శివలిఙ్గాయ  తే నమః ॥ ౧౭॥
సర్వసధారాయ సర్వాయ సర్వోత్పత్తిలయాత్మనే ।
సమ్యగ్జ్ఞానస్వరూపాయ  శివలిఙ్గాయ  తే నమః ॥ ౧౮॥
మృత్యుఞ్జయాయ  రుద్రాయ  త్ర్యమ్బకాయ  త్రిమూర్తయే  ।
మహావీర్యాయ వీరాయ శివలిఙ్గాయ  తే నమః ॥ ౧౯॥
వేదవేదాన్తవేద్యాయ వేదార్థాయ  వివేకినే ।
మహసే యశసే తుభ్యం శివలిఙ్గాయ  తే నమః ॥౨౦॥
సోమసూర్యాగ్నినేత్రాయ  నమస్తే త్వష్టమూర్తయే  ।
నమో మహాశ్రీరూపాయ  శివలిఙ్గాయ  తే నమః ॥౨౧॥
నిరాకారాయ కవయే కారణాయ కలాత్మనే ।
నిత్యజ్ఞానస్వరూపాయ  శివలిఙ్గాయ  తే నమః ॥౨౨॥
సూర్యకోటిప్రకాశాయ  సూక్షమాయ సుఖరూపిణే ।
శుద్ధవైరాగ్యరూపాయ   శివలిఙ్గాయ  తే నమః ॥౨౩॥
నమః షడ్భాగ్యరూపాయ నమః షడ్భాగ్యదాయినే ।
ముక్తయే ముక్తిసన్ధాత్రే  శివలిఙ్గాయ  తే నమః ॥౨౪॥
అతీతత్ర్యష్టతత్త్వాయ   త్ర్యష్టతత్త్వస్వరూపిణే    ।

పఞ్చవింశాత్మతత్త్వాయ శివలిఙ్గాయ  తే నమః ॥౨౫॥
వరదమృగకుఠారాభీతిహస్తామ్బుజాయ

స్ఫుటముకుటవిరాజచ్చన్ద్రమఃశేఖరాయ  ।
మృదులవిమలదూర్వాశ్లిష్టభుభృత్సుతాయ 

ప్రణవమయ  నమః శ్రీశఙ్కరాయోం  నమస్తే ॥౨౬॥
ఫలశ్రుతిః  -
ఇతి స్తువీత యో భక్త్యా త్రిసన్ధ్యం   ప్రత్యహం  శివే ।
తద్దృష్టిగోచరాః   సర్వే శివా ఏవ న సంశయః ॥౨౭॥
ఏతద్విజానతో దేవి నాన్యదస్తి తతః పరమ్ ।
జ్ఞాతవ్యం  పరతత్త్వాఖ్యం సోఽహమేవ న సంశయః ॥౨౮॥
అనేన స్తవరాజేన భావయేన్మామధీశ్వరమ్ ।
దేహాన్తే సర్వమాప్నోతి మమ సాయుజ్యమవ్యయమ్ ॥౨౯॥
విచారయేదేతదర్థం  సమ్యగ్ గురుముఖాచ్ఛివే ।
న స భూయో నిపతతి సంసారే దుఃఖసాగరే ॥ ౩౦॥
పరిత్యజ్యాపి సర్వస్వం సర్వయత్నేన సర్వదా ।
సర్వదా వర్తయేదేతద్ యదీచ్ఛేత్ సుఖమాత్మనః ॥ ౩౧॥
॥ ఇతి శ్రీపారమేశ్వరాగమాన్తర్గతే   శివస్తుతిః సమ్పూర్ణా ॥

